
KICHIK BIZNES HAMDA XUSUSIY 
TADBIRKORLIK SUBYEKTLARI AMALIY 

HOLATI, SOHANI RIVOJLANTIRISH ASOSLARI

Annotatsiya: Maqolada kichik biznes va xususiy tadbirkorlik subyektlari faoliyatining amaliy holatini 
tahlil etish asosida imkoniyatlar va muamolar holatini belgilab beruvchi ko‘rsatkichlar o‘rganilgan, 
xususan, kichik biznes va xususiy tadbirkorlik subyektlarining yalpi ichki  mahsulotdagi ulushi, 
sanoat hamda aholi bandligini ta’minlashdagi ulushlarining o‘zgarish holati va natijalari muhokama 
etilgan.

Kalit so‘zlar: kichik biznes, tadbirkorlik, yalpi ichki mahsulot, aholi bandligi, qurilish, xususiy 
tadbirkorlik, sanoat, ishlab chiqarish, tahlil, tarmoq.

Abstract: The article examines indicators that determine the state of opportunities and problems 
based on an analysis of the practical state of small business and private entrepreneurship, in 
particular, discusses the state and results of changes in the share of small business and private 
entrepreneurship in GDP, industry and employment.

Keywords: small business, entrepreneurship, GDP, employment, construction, private 
entrepreneurship, industry, production, analysis, industry.

Аннотация: В статье изучены показатели, определяющие состояние возможностей и проблем 
на основе анализа практического состояния деятельности субъектов малого бизнеса и 
частного предпринимательства, в частности, обсуждается состояние и результаты изменения 
доли субъектов малого бизнеса и частного предпринимательства в ВВП, в промышленности 
и обеспечении занятости населения.

Ключевые слова: малый бизнес, предпринимательство, ВВП, занятость, строительство, 
частное предпринимательство, промышленность, производство, анализ, отрасль.

K I R I S H
Bugungi kunda iqtisodiyotni erkinlashtirish jarayonlari kichik biznes va xususiy tadbirkorlik 

subyektlarining faoliyatini bozor tamoyillariga mos tarzda boshqarishni taqozo etmoqda. Ayniqsa, 
ularning iqtisodiy tizimdagi o‘rni va ahamiyati ortib borayotgan bir paytda, samarali boshqaruv 
mexanizmlarini shakllantirish dolzarb vazifalardan biri bo‘lib qolmoqda. Shu munosabat bilan, 
O‘zbekiston Respublikasi Prezidenti Sh. Mirziyoyev ta’kidlaganidek: “Erkin bozor mexanizmlarini 
joriy qilish, sog‘lom raqobat va xususiy mulk daxlsizligini ta’minlash, tadbirkorlikni qo‘llab-quvvatlash 
Konstitutsiyada alohida o‘rin egallashi kerak” [1].

Xususan, mamlakatimiz iqtisodiyotining muhim tarmoqlaridan biri bo‘lgan kichik biznes va 
xususiy tadbirkorlik subyektlari faoliyatining hozirgi holatini chuqur tahlil qilish, ularning boshqaruv 
mexanizmlarini takomillashtirish hamda mavjud muammolarni aniqlab, ularni bartaraf etish yo‘llarini 
ishlab chiqish ushbu tadqiqotning asosiy maqsadini tashkil etadi.

M A V Z U G A  O I D  A D A B I Y O T L A R  S H A R H I
Tadbirkorlik subyektlari faoliyatini boshqarishni takomillashtirish bo‘yicha ko‘plab xorijiy 

iqtisodchi olimlar tomonidan ilmiy tadqiqotlar olib borilgan. Jumladan, Richard Kantilon tadbirkorlik 
faoliyatini boshqarishda sotish va sotib olishdagi tavakkalchiliklarning naqadar muhim ekanligini o‘z 
izlanishlarida asosiy mezon sifatida ko‘rsatgan [5].

Per Lepezan Buagilberg esa samarali boshqaruvda biryoqlama harakatlar samarasizligini 
ta’kidlaydi. Uning fikricha, boshqaruvda tashqi omillarni inobatga olmaslikning iloji yo‘q [6].

A. Tyurgo tadbirkorlikning asosiy funksiyasini faqat pul jamg‘arish bilangina cheklab bo‘lmasligini 
ta’kidlaydi. Uning fikricha, tadbirkorlikning boshqaruv funksiyasi cheklovga solinmasligi kerak [7].

Jan Batist Sey va A. Smit ta’limotlarida erkin bozor, bahoning erkin shakllanishi, tadbirkorlarning 
erkin faoliyat yuritishi, raqobat muhiti va ichki hamda tashqi savdodagi proteksionizm siyosatining 
har qanday ko‘rinishiga yo‘l qo‘ymaslik asosida “bozor qonuni” ilgari surilgan [8].

Avstraliyalik olim Jozef Shumpeter esa “tadbirkorni iqtisodiy o‘sishning asosiy figuranti” deb 
atagan. U tadbirkor shaxsda, eng avvalo, yangilikka intilish, iqtisodiyotda dinamik o‘zgarishlarni 
amalga oshirish qobiliyati bo‘lishi kerakligini alohida ta’kidlaydi [9].

A. Xosking nazariyalariga ko‘ra, tadbirkorlik faoliyatida yangi bozorlarni egallash marketing 
siyosati orqali amalga oshirilishi lozim. Shuningdek, u iqtisodiyot tarmoqlarida tadbirkorlikni 
boshqarishda konstruktiv qarorlar qabul qilishda davlat va jamiyatning o‘rni muhim ahamiyatga ega 
ekanligini ta’kidlaydi [10].

K. Nikolas o‘z tadqiqotlarida “tadbirkor” va “menejer” tushunchalari orasidagi farqlarni o‘rganib 
chiqqan. U tadbirkorni yangilikka yuqori qiziqishga ega bo‘lgan, o‘z kapitalini yangi bozorga yo‘naltirish 
uchun turli usullardan foydalanadigan yuridik shaxs sifatida tavsiflagan [11].

Mamlakatimiz iqtisodchi olimlari ham tadbirkorlik subyektlari faoliyatining amaliy holati, 
boshqaruvning nazariy va amaliy asoslari hamda sohani rivojlantirish bo‘yicha darsliklar, 
monografiyalar va o‘quv qo‘llanmalari orqali keng izlanishlar olib bormoqda. Jumladan,  
M. Sharifxo‘jayev va A. O‘lmasov o‘z tadqiqotlarida tadbirkorlikni boshqarishda yaratuvchanlik va 
bozor mexanizmlariga asoslangan yondashuvlarni ilgari surgan [12].

Shuningdek, K. Muftaydinov ishlab chiqarishning uzluksizligi tamoyillarini asoslab bergan bo‘lsa, 
U. V. G‘ofurov esa davlat tomonidan tartibga solish mexanizmlarini iqtisodiy asosda tahlil qilgan [13].

Ta’kidlash joizki, yuqoridagi tadqiqotlar mavzuga oid umumiy ilmiy qarashlarni yoritib bergan 
bo‘lsa-da, kichik biznes va xususiy tadbirkorlik subyektlari faoliyatini boshqarishni takomillashtirish 
masalasi mustaqil va kompleks ilmiy izlanish ob’ekti sifatida yetarli darajada o‘rganilmagan. Bu esa 
ushbu yo‘nalishda yanada chuqur tadqiqotlar olib borishni, aniq vazifalarni belgilab, tadbirkorlik 
subyektlari faoliyatini takomillashtirish yo‘nalishlarini ilmiy asosda ishlab chiqishni taqozo etadi.

T A D Q I Q O T  M E T O L O G I YA S I
Ushbu tadqiqotda ma’lumotlar O‘zbekiston Respublikasi Davlat statistika qo‘mitasi va Iqtisodiy 

tadqiqotlar va islohotlar markazi hisobotlari asosida to‘plandi. Tahlil jarayonida statistik usullar, 
solishtirma tahlil va grafik ko‘rsatkichlar asosida kichik biznes subyektlarining iqtisodiy faoliyatiga oid 
asosiy dinamik ko‘rsatkichlar o‘rganildi.

T A H L I L  V A  N A T I J A L A R
Kichik biznes va xususiy tadbirkorlikni iqtisodiyotga yangi kuch, innovatsion yondashuvlar va 

moslashuvchan ishlab chiqarish imkoniyatlarini olib kiruvchi muhim sektor sifatida baholash mumkin. 
Ushbu subyektlar tomonidan tashkil etilayotgan yangi korxonalar zamonaviy texnologiyalar va 
iste’mol bozoridagi talablar asosida shakllanadi hamda iqtisodiy faoliyatda muhim o‘rinni egallaydi.

Yalpi ichki mahsulot (YaIM) hajmi har yili o‘rtacha 105 % o‘sish sur’atini namoyon etmoqda. 
2024-yil yakunlari bo‘yicha O‘zbekiston Respublikasi YaIMi hajmi joriy narxlarda 1 454 573,9 milliard 
so‘mni tashkil etdi va 2023-yilga nisbatan 6,5 % ga o‘sdi. Shu bilan birga, YaIM deflyator indeksi 
2023-yildagi narxlarga nisbatan 113,3 % darajasida belgilandi(1-rasm).

YaIM hajmi, mlrd so‘m    YaIM o‘sish sur’ati, o‘tgan yilga nisbatan % da
1-rasm 2020-2024 yillarda O‘zbekiston Respublikasi bo‘yicha yalpi ichki mahsulot.

Kichik biznes va xususiy tadbirkorlikning YaIMdagi ulushi 2020–2024-yillar oralig‘ida o‘sish 
dinamikasini ifodalaydi. 2024-yilning yanvar–dekabr oylarida YaIM tarkibida kichik tadbirkorlik 
subyektlarining ulushi 54,3 % ni tashkil etdi va bu ko‘rsatkich 2023-yilning tegishli davriga nisbatan 
deyarli o‘zgarishsiz qoldi (2-rasm).

2-rasm Kichik tadbirkorlik subyektlarining YaIMdagi ulushi dinamikasi (% da).

Tahlillar natijasida ulushdagi pasayish yoki o‘sishning sustligi quyidagi omillar bilan izohlanadi: 
xususan, “Har bir oila tadbirkor”, “Yoshlar – kelajagimiz” kabi davlat dasturlari yangi tadbirkorlik 
subyektlarining shakllanishiga zamin yaratgan bo‘lsa-da, ajratilgan byudjet mablag‘larining manzilli 
va samarali yo‘naltirilmaganligi, pandemiya davrida joriy etilgan qat’iy karantin choralari hamda ishlab 
chiqarish tarmoqlarida davlat ulushining yuqoriligi kichik biznes salohiyatining to‘laqonli ro‘yobga 
chiqishiga to‘sqinlik qilgan muhim omillar sifatida ko‘rilmoqda(3-rasm).

3-rasm. Kichik tadbirkorlik subyektlarining sanoat ishlab chiqarishi hajmi va jami sanoat hajmidagi 
ulushi.

2024-yil yanvar–dekabr oylarida kichik tadbirkorlik subyektlari tomonidan 286 675,2 milliard 
so‘mlik sanoat mahsulotlari ishlab chiqarilgan bo‘lib, bu umumiy sanoat ishlab chiqarish hajmining 
32,4 % ini tashkil etdi. O‘sish sur’ati 2023-yilning shu davriga nisbatan 118,0 % ni tashkil qilgan.

Shuningdek, 2024-yilning yanvar–dekabr oylarida kichik tadbirkorlik subyektlari tomonidan 
amalga oshirilgan qurilish ishlari hajmi 178 718,9 milliard so‘m bo‘lib, bu ko‘rsatkich umumiy qurilish 
ishlarining 76,5 % ini tashkil etdi. Qurilish sohasidagi o‘sish sur’ati esa 2023-yilning mos davriga 
nisbatan 105,8 % ga teng bo‘ldi.

3-rasmda keltirilgan ma’lumotlar asosida xulosa qilish mumkinki, kichik biznes va xususiy 
tadbirkorlik subyektlari sanoatlashuv jarayonida hozirgi kunda intensiv uslublardan faol 
foydalanmoqda. Ya’ni, ular mavjud ichki resurs va imkoniyatlarini kengaytirish orqali ishlab chiqarish 
salohiyatini oshirishga intilmoqda.

Biroq kichik biznes va xususiy tadbirkorlik subyektlari tomonidan sanoatlashgan mahsulotlar 
hajmining yetarli darajada bo‘lmasligi sababli yirik sanoat korxonalari bilan ular o‘rtasida 
hamkorlikdagi uzilishlar kuzatilmoqda. Bu holat, asosan, korporativ aloqalarning yetarli darajada 
yo‘lga qo‘yilmaganligi bilan izohlanadi.

Mazkur masalaga O‘zbekiston Respublikasi Prezidenti ham e’tibor qaratib, quyidagi fikrlarni 
bildirganlar: “Masalan, avtomobilsozlik va qishloq xo‘jaligi mashinasozligi tarmoqlari o‘rganilganda, 
tadbirkorlik subyektlari va yirik sanoat korxonalari o‘rtasida kooperatsiya deyarli yo‘qligi aniqlangan. 
Oqibatda, yurtimizda ishlab chiqarilayotgan mahsulotlar va butlovchi qismlar ko‘p hollarda import 
qilinmoqda. Achinarlisi, ayrim sanoat korxonalari kichik ishlab chiqaruvchilar u yoqda tursin, xaridorlar 
talabi asosida ham ishlay olmayapti1”.

Shuningdek, ular yana shunday ta’kidlaydilar: “Faqat katta korxonalarni qurish orqali aholi 
bandligini oshirish, daromadlarni ko‘paytirish va byudjet tushumlarini ko‘tarish masalalarini to‘liq hal 
eta olmaymiz. Turmush darajasini yuksaltirishning eng muhim yo‘li – bu tadbirkorlik va kichik biznesni 
rivojlantirishdir” [2].

2025-yil 1-yanvar holatiga ko‘ra, faoliyat yuritayotgan kichik tadbirkorlik subyektlari soni har 1000 
aholiga nisbatan 12,1 birlikni tashkil etdi. 2024-yilning yanvar–dekabr oylarida esa bu ko‘rsatkich 
hududlar kesimida quyidagicha taqsimlangan: Toshkent shahrida – 27,5 birlik, Navoiy viloyatida – 
17,7 birlik, Jizzax viloyatida – 13,8 birlik, Sirdaryo viloyatida – 13,7 birlik, va Buxoro viloyatida – 13,6 
birlik(4-rasm).

4-rasm. O‘zbekiston Respublikasida faoliyat yuritayotgan kichik tadbirkorlik subyektlari sonining  har 
1000 aholiga nisbati.

1	  https://president.uz/oz/lists/view/6925

Aholi bandligini ta’minlash nafaqat mamlakatning iqtisodiy salohiyatini, balki aholi, xususan 
yoshlarning turmush darajasini belgilovchi asosiy ko‘rsatkichlardan biri hisoblanadi. Bu jihat ayniqsa 
aholining 60 foizdan ortig‘i yoshlardan iborat bo‘lgan O‘zbekiston jamiyati uchun alohida ahamiyatga 
ega.

Belgilangan vazifalar samaradorligini ta’minlash maqsadida davlat tomonidan kichik biznes 
va xususiy tadbirkorlik sohasida bir qator amaliy chora-tadbirlar ko‘rilmoqda. Xususan, fermerlik 
harakati, xizmat ko‘rsatish, ishlab chiqarish, kasanachilik, hunarmandchilik hamda bandlikning 
boshqa samarali shakllarini rivojlantirish orqali aholi bandligini ta’minlashning yangi mexanizmlari 
joriy etilmoqda.

Yuqoridagi tahlillar shuni ko‘rsatadiki, O‘zbekistonda kichik biznes va xususiy tadbirkorlik 
subyektlari iqtisodiyotning ayrim sohalarida o‘sish tendensiyasini namoyon etmoqda. Shu bilan 
birga, hali to‘liq o‘zlashtirilmagan tarmoqlarda ham tadbirkorlik munosabatlarini samarali tashkil qilish 
zarurati mavjud. Bu esa, o‘z navbatida, xalqaro bozorga tezkor kirib borish, hamda davlat va xususiy 
sektor o‘rtasida iqtisodiy hamkorlikning yangi yo‘nalishlarini izlab topish zaruratini yuzaga keltiradi.

X U L O S A  V A  T A K L I F L A R
Yuqorida bayon etilgan tahliliy natijalar asosida xulosa qilish mumkinki, mamlakatimizda kichik 

biznes va xususiy tadbirkorlik subyektlari faoliyatini qo‘llab-quvvatlash bo‘yicha muhim institutsional 
va amaliy chora-tadbirlar amalga oshirilgan. Bu boradagi yutuqlar sohaga barqaror asos yaratgan 
bo‘lsa-da, bugungi kunda mazkur subyektlarning yalpi ichki mahsulotdagi (YaIM) ulushini barqaror 
oshirish yo‘lida hali foydalanilmagan imkoniyatlar mavjud.

Sohani yanada rivojlantirish, iqtisodiy faollikni kuchaytirish va uning YaIMdagi ulushini oshirish 
uchun quyidagi yo‘nalishlarda kompleks chora-tadbirlarni kuchaytirish maqsadga muvofiq:

ma’muriy va soliq yuklamalarini optimallashtirish orqali tadbirkorlik uchun qulay muhitni 
kengaytirish;

investitsiyaviy oqimlarni jalb qilish va biznesga moliyaviy resurslar yetkazib berish mexanizmlarini 
soddalashtirish;

moliyaviy barqarorlikni mustahkamlash maqsadida kichik biznes subyektlari uchun kredit va 
kafolat mexanizmlarini kengaytirish;

eksportga yo‘naltirilgan tadbirkorlik faoliyatini qo‘llab-quvvatlash, ayniqsa konsalting va xalqaro 
savdo bo‘yicha maslahat xizmatlarini rivojlantirish;

zamonaviy marketing strategiyalaridan keng foydalanish, mahsulot va xizmatlarni bozor 
talablariga moslashtirish orqali raqobatbardoshlikni oshirish;

aholi ehtiyojlarini chuqur tahlil qilish asosida ichki va tashqi bozorlarga sifatli va zarur tovarlar 
yetkazib berish tizimini rivojlantirish.

Ushbu yo‘nalishlarda tizimli yondashuvni shakllantirish orqali kichik biznes va xususiy tadbirkorlik 
sektorining iqtisodiyotdagi ulushini izchil oshirish, yangi ish o‘rinlarini yaratish va ijtimoiy-iqtisodiy 
barqarorlikni ta’minlash imkoniyati yanada kengayadi.

Ushbu muammolarni bartaraf etish maqsadida quyidagi chora-tadbirlarni amalga oshirish 
maqsadga muvofiq deb hisoblaymiz:

– kichik biznes va xususiy tadbirkorlik subyektlari tomonidan xorijiy uskuna va zamonaviy 
minitexnologiyalarni xarid qilish bo‘yicha mavjud bozor kon’yunkturasini chuqur o‘rganish;

– subyektlar o‘rtasida sog‘lom raqobat muhitini yaratish va bu borada davlat tomonidan 
ko‘maklashish;

– ichki va tashqi bozor imkoniyatlari to‘g‘risida axborot almashinuvi tizimini takomillashtirish;
– xalqaro tadbirkorlik subyektlari bilan iqtisodiy va savdo aloqalarini chuqurlashtirish, iqtisodiy 

savdo geografiyasini kengaytirish;
– kichik biznes subyektlarini ma’lum yo‘nalishlarga ixtisoslashtirishda ilmiy asoslangan 

qarashlarni rivojlantirish;
– kichik biznes va xususiy tadbirkorlik subyektlari hamda yirik korxonalar o‘rtasidagi korporativ 

aloqalarni mustahkamlash;

– yashirin iqtisodiyotda faoliyat yuritayotgan noqonuniy tadbirkorlik subyektlari sonini qisqartirish 
bo‘yicha tizimli choralar ko‘rish;

– investitsiyalarning hududiy nomutanosibligini kamaytirish maqsadida viloyatlarni rivojlanish 
darajasiga qarab 3 toifaga ajratish va sust rivojlangan mintaqalarda investorlar uchun rag‘batlantiruvchi 
shart-sharoitlar yaratish;

– xorijiy erkin industrial zonalarda tovarlar eksporti bo‘yicha ilg‘or amaliyotni milliy iqtisodiyotda 
joriy etish;

– mahalliy mahsulotlarning raqobatbardoshligini oshirish va eksport salohiyatini mustahkamlash;
– to‘g‘ridan-to‘g‘ri xorijiy investitsiyalarni jalb etishda mahalliy ishlab chiqaruvchilarning rolini 

kuchaytirish;
– kichik biznes va xususiy tadbirkorlik subyektlari faoliyatiga noqonuniy va asossiz aralashuvlarning 

oldini olish va ularning huquqiy asoslarini takomillashtirish.

